
Longgar syarat kenaikan pangkat sokongan: Cuepacs 
 
 

KUALA LUMPUR: Cuepacs hari ini meminta kerajaan melonggarkan beberapa syarat bagi kakitangan 
sokongan dalam perkhidmatan awam layak untuk naik pangkat.  
 
Setiausaha Agung Cuepacs, Ahmad Shah Mohd Zin, berkata kira-kira 176,000 kakitangan sokongan 
yang berkhidmat lebih 15 tahun dengan jawatan sama layak untuk dinaikkan pangkat ke gred lebih 
tinggi berkuatakuasa 1 Julai tetapi mereka perlu memenuhi beberapa syarat sebelum 
dipertimbangkan untuk kenaikkan pangkat.  
 
Beliau berkata, antara syarat berkenaan yang dikeluarkan Jabatan Perkhidmatan Awam (JPA) 
menerusi surat pekeliling perkhidmatan, adalah mencapai sekurang-kurangnya 80 peratus dalam 
laporan prestasi bagi tempoh tiga tahun lepas.  

Mereka juga dikehendaki lulus Penilaian Tahap Kecekapan (PTK), mendapat pelepasan Suruhanjaya 
Pencegahan Rasuah Malaysia, mengisytiharkan harta, memberikan bukti mereka tidak pernah 
dikenakan tindakan disiplin, dan dicadangkan oleh Ketua Jabatan masing-masing.  
 
Ahmad Shah berkata, beberapa syarat itu tidak diperlukan dan sepatutnya dilakukan secara lebih 
bertolak-ansur.  
 
Beliau berkata, beberapa kakitangan yang memenuhi syarat hendaklah dinaikkan pangkat 
berasaskan kepada jawatan Khas Untuk Penyandang.  

Mengenai hierarki, Ahmad Shah berkata mereka yang dinaikkan pangkat mengikut dasar baru itu 
hendaklah diletakkan di bawah pegawai yang sedang berkhidmat walaupun mereka berada dalam 
gred yang sama.  
 
Mengenai kakitangan awam yang bekerja sambilan, beliau berkata kira-kira 20 peratus atau 
240,000 kakitangan awam melakukan kerja seumpamanya bagi menambah sumber pendapatan.  
 
Sebahagian mereka bekerja sebagai pemandu teksi, juru jual, pengawal dan peniaga kecil, kata 
beliau.  
 
Ahmad Shah menasihatkan kakitangan terbabit memastikan tidak mengabaikan tugas hakiki 
mereka sewaktu berusaha melaksanakan kerja sambilan mereka.  

"Pendirian Cuepacs adalah yang paling utama mereka adalah kakitangan awam dan perlu 
memberikan yang terbaik dalam tugas mereka di sektor perkhidmatan awam," katanya. - Bernama  

 


